
Кереш .

Сокландыргыч әсәрләр була: син аларны кулыңа алып, беренче юлларына күз төшерү белән үк  үзеңне тоя алмыйча укырга керешәсең, тирә-юньдәге бөтен шау-шуны, кешеләрнең дөнья мәшәкатьләре белән кайнашып йөрүләрен, ыгы-зыгыларын –барысын онытасын. Синең өчен хәзер бу сәгатьләрдә  бер генә нәрсә бар: ул да булса – кулындагы китап битләреннән синең күңелеңә, йөрәгенә агып керә торган, моңарчы сиңа билгеле булмаган дөнья, яңа образлар, аларның көрәшләре, шатлыклары, кайгылары ….

 Галимҗан Ибраһимовның әсәрләре дә укучыларга менә шулай  тәэсир итә, аларның күңелләрен били, шатландыра.

Г. Ибраһимов бөтен гөмерен , бөтен әдәби  сәләтен, белемен, иҗади көчен халыкка хезмәткә багышлаган, аңа биргән язучыларның берсе, Һәм иң күренеклеләренән берсе. Ул Бөек Октябрь революциясенә чаклы ук  талантлы каләме белән танылган шәхес. Ул-кабатланмас әдип тә, ялкынлы публицист та, атаклы тәнкыйтче дә, тарихчы да, педагог та, галим дә һәм актив җәмәгать эшлеклесе дә. Әдәби-гыйльми мирасының зурлыгы, күп кырлылыгы, аның әһәмияте, тирәнлеге һәм азатлык көрәше юлындагы онытылмас хезмәтләре белән ул халкыбыз тарихында сүнмәс йолдызларның берсе булып тора. 

Г.Ибраһимов-  ул  кичәге язучы гына түгел. Зур талантларның биографияәләре еллар, айлар, көннәр белән чикләнсә дә, аларның бай иҗатлары, әдәби мираслары андый тар  рамкаланга сыймыйлар. Алар озын гомерле. Алар, күптән иҗат ителүләренә карамастан, бүген дә халыкка хезмәт итәләр, яңадан-яңа укучыларны тәрбиялиләр, эстетик ләззәт бирәләр.

             Г.Ибраһимов- туган халкының Россия күләмендә җәелгән иңкыйлабый- азатлык  хәрәкәте  аша яңа тормышка барышын, шуның өчен көрәшен,  шул максатларга ириешү юлындагы өмет-ышанычларын, аларның югалтуларын алдану фаҗигаләрен үзенең җәмәгать эшчәнлегендә, әдәби һәм фәнни иҗатында, әсәрләрендә гаять калку һәм тирән, бөтен катлаулыгы һәм каршылыклары белән чагылдырылган тарихи шәхес тә.

Әдипнең татар әдәбияты тарихында кабатланмас һәм мәртәбәле  урыны  традицияләре, үзенчәлекле һәм мул иҗат мәктәбе  бар. Ул искиткеч бай һәм масштаблы әдәби мирас калдырды.  Аның егермеләп хикәясе, өч повесте,  дүрт романы  һәм бер пьесасы бар. Ләкин хикмәт саннарда түгел.

Язучының әсәрләре башта романтик юнәлештә языла, ә алга таба сәяси карашлары үзгәрү аның идея эстетик эволюциягә бәйле рәвештә әдәби иҗатында яңа сыйфат үзенчәлекләре барлыкка килә.

 Язучы әсәрләрендә социаль проблемаларны кыю рәвештә күтәреп чыга. Шулай ук Г.Ибраһимов- Октябрь революциясеннән соң Совет платформасына күчеп, сәясәт һәм мәдәният өлкәсендә, әдәби иҗат практикасында большевиклар идеологиясен, марксизм-ленинизм принципларын урнаштыруга хезмәт иткән “социалистик реализм” иҗат методын гамәлгә кертүгә талантын багышлаган әдип тә. Аның гражданнар сугышының кайнар эзләре буенча язылган “Яңа кешеләр”, “Тирән тамырлар”, “Безнең көннәр” кебек әсәрләр җитлеккән сүз остасы каләме белән язылган. Аларда сыйнфый көрәш, 1917ел Октябрь революциясен соңгы тарихи вакыйгаларга мөнәсәбәттә большевистик догмалар тәэсире сизелеп тора. Әмма бу авторның шәхси кимчелеге генә түгел, шул идеология астында формалашкан совет әдәбиятының төп сыйфаты чагылышы да. 

Әйткәнебезчә, Г. Ибраһимов бер генә драма әсәре яза. Аңа карата фәнни әдәбиятта кайбер фикерләр очраса да (Г.Халит, М.Хәсәнов, А.Әхмәдуллин хезмәтләре), ул махсус алып тикшерүгә очрамаган. 

Шуңа да без курс эше темасы итеп, Г.Ибраһимовның “Яңа кешеләр” драмасы һәм аның сәхнәдә куелу тарихын алдык. 

Хезмәт керештән, төп өлештән (әсәргә анализ һәм драманың сәхнәгә куелышы) һәм йомгактан, файдаланылган әдәбият исемлегеннән тора.   

Төп өлеш.

 Г. Ибраһимоның “Яңа кешеләр” драмасы 1920 елның көзендә язылып тәмамлана һәм, Бөек Октябрь бәйрәменә багышлап, шул ук елның 8 ноябрь көнне сәхнәгә куела.  Аннан  соң да бер –ике мәртәбә уйнала. Җәмәгатьчелек спектакльне түземсезлек белән көтеп ала һәм шактый җылы каршылый. 

Г.Ибраһимовның әлеге драмасын җәмәгатьчелек кенә түгел, талантлы, тәҗрибәле әдипләребез дә хуплап каршы ала. Тәнкыйть аны чынбарлыкка яңа мөнәсәбәт алып килә торган һәм тарихи- революцион җирлектән яңа җәмгыять өчен көрәшче каһарманнарны пафос белән тасвирлый торган әсәр дип атый. Пролетариатның буржуазия белән, революционерларның контрреволюцион көчләр  белән көрәшендә яңа  шартлар да яңа мөнәсәбәтләрнең урнашшуы, яңа җәмгыять кешеләренең тууын тасвирлаган әлеге драма Г. Ибраһимовның новатор әдип булуын тагын бер тапкыр раслады. Әдип: “Мин үземнең әдәби иҗат көчләремнең иркен үсеп китә алулары тик Бөек Октябрь революциясе аркасында гына мөмкин булды дип табам, “- дигән. Академик Мансур Хәсәнов та : ”… Г.Ибраһимов каләме көче белән туган геройларга социаль оптимизм, югары революцион пафос һәм үз –үзләренә ныклы ышаныч хас, “- дип язды.
 Димәк социалистик революция үзе белән яңа карашлар, яңа кешеләр алып килә.       

Һәр искене төбеннән йолкып ташлау өчен көрәш әдәбиятта да чагыла.Гади халыкка яңа идеяләрне тарату өчен драма язу менә дигән чара була. Ни өчен дигәндә, аны берьюлы күпме кеше карый : укый-яза белмәүчеләр дә, интеллигент вәкилләре дә!  Гали Халит: “ Бу пьеса татар драматургиясендә социалистик революция темасына багышланган әсәләр арасында күренкле урын алды,” дип язган.
 Азат Әхмәдуллин исә “…әдипнең драматургиягә һәм театрга карашлары бербөтен система тәшкил итә. Аның нигезендә исә художество иҗатының иҗтимагый вазифасын тану ята, шуны беренче плага кую тора… Икенче сүзләр белән әйткәндә, язучы эстетиканы материалистларча аңлый, ”- дип, үзенең фикерләрен белдерде.( Димәк, Г.Ибраһимов социалистик көрәш мәйданын киң халык массаларына күрсәтү максаты белән әлеге әсәрне язган. “Татар әдәбиятында социалистик реализмның нигез ташларын  салган әсәрләре иҗат ителә: “Яңа кешеләр”, “Тирән тамырлар”…Кем белми аларны? Кем генә аларны укып рухланмаган, эстетик ләззәт алмаган! Аларда халык үзенең теләк-омтылышларының гәүдәләнешен күрә!”2 

Әйе, Октябрь революциясеннән соң һәркемдә яңа аң-фикер уяна һәм тормышны тулы бер көрәш итеп карау фикере киң җәелә. Шул чор идиологиясе күзлегеннән караганда “Яңа кешеләр” драмасы мондый таләпләргә тулы җавап бирә. 

Драманың үзендәге конкрет вакыйгаларга тукталып үтик. Г.Ибраһимов революция тудырган һәм революцияне ясаган көрәшчеләрне “яңа кешеләр” дип атый, яңа дәвернең үзенчәлеген һәм өстелеген шул каһарманнарда күрә. А.Әхмәдуллин язганча, әдип реализм белән романтизм синтезын бирә һәм образларны индивидуальләштерүгә зур урын калдыра. Әсәрдә төрле вакыйгалар барышында Батырхан, Тимеркәй, Камәр, Бибизәйния образлары калку булып тасвирлана. Зур, таза гәүдәле, яраланып беткән Батырханның хатыны Бибизәйния белән күрешүләре, мөгаллимә Камәрнең кан белән, сугыш белән алып барылган көрәштә кече күңелле булып калуы әсәргә ниндидер бер романтик төсмер өсти. Образлага аерым тукталып үтик. 

Хәйри бай – ике хатын алган, шактый байлык туплаган авыл кешесе.  Беренче хатыны Фәтхиягә, үлгән кызының улы  Тимеркәйгә мөнәсәбәте бик яхшы түгел. Әмма икенче хатыны Зөһрә белән улы Вәлине бик якын күрә. Чехлар килә дигәч, Хәйри бай куана, элекке көннәр кире 

җитәчәк дип сөенә. Әмма Батырхан килеп кергәч, куркуы йөзенә чыга, 

шикләнә. Җиде ел буе ирен көткән Бибизәйния Батырхан белән ярты сәгать кенә күрешә ала.

Автор вакыйгаларны кискен рәвештә үзгәртеп тора. Әйтерсең, дилбегәне берсеннән алып икенчесенә күчереп йөртә, власть әле Батырханнарга, әле Хәйриләргә күчә. Һәр вакыйгада төрле образларның эш гамәлләре аркылы төрле яклары ачыла.  Җиде ел буе ирен көткән, инде халык теленә “хыялый” дип исеме кергән Бибизәйния башта сабыр гына ирен озатса да, соңгы бүлектә аның белән кайгыларын–шатлыкларын уртаклашып, көрәштә кулга-кул тотынышып барырга риза булып, Батырхан белән китә.

Беренче бүлектә өс-башы начар булган, егерме ел буе Хәйри байның ялчысы булып эшләгән Тимеркәйдә яңа тормыш төзергә теләк уяна, инде Батырханга ияреп китеп кызу канлыгы аркасында самосуд ясап йөрсә дә, соңгы бүлектә үз эшләренә үзе җавап бирә алырдай чын иргә әверелә.

Шайбәк һәм Әптерәш картларның да карашлары көрәш файдасына үзгәрә. Хәйри бай мал- мөлкәтен төяп китеп бара, әсәр ахырына власть Батырханнар кулына күчә һәм “Интернационал” җырлап, кызыл әләмнәр күтәреп, бертуктаусыз каядыр халык агыла. 

Шул чор идеологиясенә бирелгән әдипләр бу әсәрдәге геройларны яхшы һәм начарларга аерып, шушылай караганннар. 

Ләкин хәзер бу  драмадагы геройларга яңача бәя бирү дә бар. Мәсәлән, Ә. Сәхәпов Г. Ибраһимовның “Яңа кешеләр” драмасын “татар халкының милли мәнфәгатьләренә хезмәт итү урынына, тоталитар хакимият идеологиясе басымы астында пролетар интернационализм  дип атаган абстракт  сәяси төшенчәгә мәдхия уку белән шөгыльләнергә мәҗбүр” булганлыктан язылган әсәр дип карый1. Большевик Батырхан- совет хакимиятен, Хәйри бай контрреволюция көчләрен гәүдәләндерә, милли идарәче Әхмәт Банаев исә чын милләтпарвәр. Ә.Сәхапов  Ә.Банаевның партотибын да күрсәтә:ул- безнең бөек язучы-остазыбыз Гаяз Исхакый икән. Мәкаләсендә автор моны далилләргә тырыша. Г.Ибраһимов геройларны тышкы кыяфәтләре  буенча да аера. Мәсәлән, Хәйри бай начар холыклы булу өстенә төскә-биткә дә чибәр түгел. Ә милли идарәче. Банаев камил “европача” киемдә: ак панама, галстук,яхшы тройка, сары шиблет кигән. Банаевның сөйләшү стиле Г. Исхакыйныкы белән чагыштырыла. Бу геройның чех- словак гаскәрен шатланып каршы алгач әйтелгән сүзләренә  автор бигрәк тә игътибар итә: “Безнең милли идеализмны  гамәлгә  куюсәгате сукты. Миннән элек сөйләгән Хатиб әфәнделәр дә әйтеп үттеләр ки, бу олугъ сәгать, бу бөек милли бәйрәм безгә иң фидаи  чех-словак    аркасында насыйб булды, тик аларның  канлы штыклары гына бергә безгә азатлык китерде… Буның өчен без каһарман чех- словак туганнарымызга ничаклы төшәккер итсәк, кинә аз булачак; Бу бөек каһарманнарның олуг хезмәтләребезнең милли азатлыгымыз тарихында алтын хәрефләр белән язылачаклар… Менә шуның өчен дә без: яшәсен чехлар! димез. Яшәсен безгә азатлык китерүче туганнарымыз! димез… “

Шулай ук автор сөйләү рәвешеннән түгел, ә Банаевның алда әйтелгән киенү рәвешен, кайбер сыйфатларын һәм  эш-гамәлләрен Г.Исхакыйныкы белән тиңләштерә.Дәлилләү өчен Г.Исхакыйның 1917-1918 еллар аралыгында басылган мәкаләләре белән Банаевның чыгышын чагыштыра. Шулай ук, драманы кат-кат укыгач кына, “Банаев портретының аерым штирхларын һәм аның рухи халәтен ачкан психологик детальләрен” табып һәм аңлап була, ди.Ләкин Әхмәт Сәхәпов бу фикерне берәүгә дә көчләп такмый: “Әлбәттә, бу версияне кабул итмәскә дә була, ләкин бу олуг әдипләрнең үзара шәхси мөнәсәбәтләреннән чыгып караганда, аларның капма-каршы идеологиягә хезмәт итүләрен  алганда һәм Г.Ибраһимовның Г.Исхакыйны “фаш итүгә” багышланган берничә мәкаләсен күздә тотып фикерләгәндә логик нәтиҗә бер генә килеп чыга! Ягъни соңгы логик аргументлар Ә. Банаев образынтудырган детальләрнең  һәм сыйфатларның өлешчә Г.Исхакыйдан алынганлыгын күрсәтеп торалар1.” Шулай итеп, сайлау мөмкинлеге укучының үзенә тапшырыла. Автор мәкаләсен теге яки бу чорда  язылган әсәрләрне җиңелчә, өстән-өстән генә өйрәнү ялгыш бәяләргә, дөрес булмаган нәтиҗәләргә китерергә мөмкин дип тәмамлый.

Чыннан да, хәзерге ХХI гасыр кешеләре күзлегеннән караганда  ул чор әсәрләре, “идеология коесына  су салучы”  буларак бәяләнергә мөмкин. Әмма тарихны юкка чыгарып, аны кисәге белән югалтып булмый. Ничек кенә булмасын, җәмгыятьтә булган теге яки бу үзгәрешләр эзсез генә үтмәгән,  бүгенге көнненң нәкъ шундый булуында  күпмедер роль уйнаган. Шуңа күрә дә Совет чорында большевикларны мактап язылган әсәрләрне  әдәбияттан алып ташламыйбыз. Аларны укып дөрес бәяләргә тырышабыз.

Дөрес, ул чор әсәрләрендә ил һәм халык тормышы коммунистик идеология таләп иткәнчә тасвирланды, ягъни халык тормышын чынбарлыктагыча сәхнәдә чагылдыру ягыннан хилафлык та зур булды.Г.Ибраһимовның “Яңа кешеләр” драмасы да хакимлек иткән идеологиянең төп “законнарын” расларга һәм якларга тырышып иҗат ителгән.

Анда шул чор өчен мөһим булган һәркемне тигезләргә омтылу теләге бик ачык чагылыш таба.  Байлар һәм ярлылар дип, халыкны капма-каршы ике класска бүлеп, ярлылар өчен тырышып  йөрү зур каһарманлыкка санала. Коллективизм, күмәк хезмәт, артельләр, колхозлар төзү –менә шул чор идеаллары. Байлыкның зарарын күреп, кулакларның байлыгын тартып алып, ярлыландырып халыкны тигезләргә омтылу бу әсәрдә дә ачык чагыла. Хәйри бай,  аксак бояр, Митри Степаныч, Кәҗә Якуп, Карун Гали, Тукран Хаҗи кебек кешеләр  дошманнар булып саналалар, чөнки аларның хуҗалыклары нык, тормышлары яхшы, мал-мөлкәтләре күп. Билгеле, кешенең гомере буе җыйган байлыгын тик торганнан кемнәрдер кулына бирәсе  килсен! Хәйри: “Җир –суыбыз китте… Сату-алу бетте. Ни үтермиләр, ни  яшәтмиләр. Үз малыңа үзең хуҗа түгел… Менә газап белән җыйган малыңнан хәзер җыен хәерче, эшлексез ялкау халык файдалана. Томыш түгел, җәһәннәм инде, -дип зарлана, шуңа ул чехлар килүен сөенеп көтә1.Улы Вәлигә  дә “элекке көннәр” киләчәген, “сәвитне бетереп, җир-суны элекке хуҗаларына кайтарачакларын”, “сату –алу эшләрендә полный ирек” бирәчәкләрен рухланып сөйли. Совет өчен тырышып, байлыкларын алганда  тыныч кына утыра алмый ул:башка”үзе кебекләр” белән  хәрәкәт итә. Авылда байлар белән бергә  оешып,  большевикларга каршы эш алып баралар. Авыл совет рәисе Шәнгәрәй Хәйридән: “Син, Хәйри, хәзер пар ат белән яхшы  арбаңны ылауга җик! Ярты сәгать эчендә әзер булсын! Ишеттеңме?”- дип кычкырып, үзе өчен ат таптыра. “Мин ике сөйләргә яратмыйм, “-дип кисәтеп тә куя2. Шуннан соң ничек кул кушырып  утырыга мөмкин?!

Һәр үтеп киткән отряд ашарга, эчәргә сораган саен Хәйри бай җыйган мөлкәтне тарату  Камәр  белән Тимеркәйгә дә берни тормый. Узып баручы кызылармеец Габдулла  ашарга сорагач, Камәр Зөһрәне шелтәләп, сөт белән икмәк биреп җибәрә. Шайбәк карт та кеше кесәсендәге акчаны чанап утыра.

“Шайбәк карт. Зөһрә килен, син алладан курыкмасаң, бәндәдән оялыр идең…Келәтен тулы, иген абзарың тулыабзарың тулы сыер… Ә син, сөт юк, икмәк юк, дисең.

Зөһрә. Ярар,Ярар,юк өчен талап бармагыз инде…Башкалардан талануыбыз да җитәрлек булды…

Шәйбәк карт. Әстәгъфирулла, диң,Зөһрә килен…Башынның исәнлегенә аллага шөкер ит… Бигрәк юлдан яздылар инде. Канәгать юк… шәфкать юк… Ходайның барлык нигъмәтләрен үз кулларына җыйганнар да бөтен дөньяны кол итмәкче,табындырмакчы булалар…”1
Ничек кенә булмасын, үз кулына нигъмәтләрне менә Совет власте алырга тырыша. Гайнетдинов “аклар” кулына эләккәч, зур горурлык белән: “Мин волость исполкомының постановлениясе буенча аның йортын Дүрт өйле авылына мәктәпкә, клубка алдым … Ашлыгын ачларга тараттым,”-дип кеше талавын раслый2.

Ул чорда ярлылар өчен тырышучы кеше халык героена әверелә Сигез ел буе кайтмаган Батырхан кайткач та, Шәйбәк карт: “Көрәш, сугыш, әмма туган мине онытма.. Мин сиңа башта ачуланган идем… Инде фәкыйрь халык өчен тырышып йөрүеңне күргәч, барын да кичердем,”-ди3 . Шәнгәрәй исә: “…Сине безнең ярлылар бик көткәннәр иде…,”- дип, гади кешене әүлия дәрәҗәсенә күтәрәләр. Ә бит бер карасан, Батырхан көпә-көндез көнчелек һәм ачудан Якуп улы Саткайның башын балта белән өзгән кеше!

Әсәрдә хатын-кызның җәмгыятьтәге урынын ирләрнеке белән тигезләргә омтылып,аналык вазифаларын исәпкә алмау да күренә. Моның ачык мисалы булып мөгаллимә Камәр образы тора. Татар хатын-кызларының горурлыгы булган чәче киселгәч, башына япка , аягына тар квзвл итек , кара юбка өстеннән гимнастерка кигән , биле кызыл каеш белән буылган, муеннан кабур, күн тәмәке савыты асылган бу яшь кыз шул чор идеалы итеп тасвирлана. Хатын-кызга хас нәзәкатьлелеге бөтенләй югалып калган  төсле була. Шулай да  Г.Ибраһимов аны хисле, сүзгә оста итеп сурәтли. Ә менә  Батырханга “Ходаем, шул нәрсәгез белән дөньяны сасытмагыз әле. Менә миндә юньлерәге бар,”- дип, күн савытыннан папирос чыгарып бирүе бернинди кысаларга сыймый.

 Хатын-кызның җәмгыятьтәге урыны үзгәрүе гаилә, бала тәрбияләүгә бик нык тәэсир итә. Бибизәйния җиде ел буе ире Батырханны көтә , “хыялый” исемен күтәрә… Ире ярты сәгатькә кереп чыккач, бөек идеаллар, көрәш турында сөйләшеп вакыт уза. Кешенең эчке хисләре, рух иреге көрәш лозунглары астында изелеп, сытылып кала. Шәхси тормыш ил өчен, көрәш өчен корбан ителә. 

Моннан тыш әсәрдә тагы бер хакыйкать ачыла. Большивиклар Совет властен урнаштыргач, динне, дини ышануларны, гореф-гадәтләрне мыскыл итү, мәчет манараларын кисү, муллаларны, дин әһелләрен дошман итеп күрү гадәти күренешкә әйләнә. Хәйри байның беренче хатыны Фәтхия әйтә: “Ирем Хәйри миңа да бик әйтте. Монда калсаң, көн булмас, ди. Кызыллар, ди, мулла-мәзинне асалар, мәчетне абзар ясыйлар, хатын кызны уртак итәләр, китап-коръәнне утка ягалар, ди.1” Шушының белән Совет властенең бөтен алдагы елларга сузылачак атеистик карашларын көчләп тагу политикасы аңлатыла да куя. Аллага ышанып йөргән Шәйбәк карт та кызыллар ягына авышып бетә. Большевик мөгаллимә Камәрне үтергәч, Фәтхия карчыкның “Аллаһ тәгәлә урынын җәннәттә кылсын,”-дип, кул күтәреп дога кылуы бик сәер тоела. Батырхан белән Тимеркәй кул күтәреп, дога кылмыйлар бит! Халык, кеше нәрсәгә булса да ышанырга тиеш. Мең еллар буе ислам дине белән яшәгән халыкның  иманын, ышанычын     бетерергә телиләр, яңа “алла”га табынып яши торган үз “диннәрен” –совет идеологиясен булдыралар. 

Бу көрәштә Һәркем үзенчә хыяллана, үзенең кылган гамәлләрен аклый ала. Хәйри бай: “Мәскәү, Казан бездә ,ди Теге ата большивик Ленин үзе дә безнекеләргә эләккән , ди… Сабый бала кебек өзелеп-өзелеп елый, имеш, ди...”-дип, хыялланса2, Камәр: “ …дошман җиңелер…Бу кан түгелүләр бетәр…Җир йөзе гөл бакчасына әйләнер …Адәмнәр матур, бәхетле тора башларлар,”-дип планнарын төзи3. Бер милләт арасында барган көрәш ата-ана белән баланы, туган белән туганны кара-каршы китерә.

“Тимеркәй. Мин Вәли абзыйны атып үтердем!
Әптерәш.Акылың бармы синең ? Ул бит синең агаң! Ул синең анаңның   туган энесе бит! 

Тимеркәй. Агайны гына түгел, андый урында туган атайны да кызганмам мин!”1
Менә көрәш нинди нәтиҗәләр бирә. “Канлы юл – изге юл,”-ди Батырхан. Әйе, канга кан, үлемгә үлем дип, авылдагы туган белән туган, күрше белән күрше, дус белән дус арасында дошманлык арта. Шайбәк картның: “Чүпне утыйм дип, ашлыкны әрәм итә күрмә!”-дигән сүзләренә берәү дә колак салмый. Корбаннар, корбаннар… Үлгән кешене кайтарып булмый. Ләкин менә ирен аклар үтергән Гөлҗамалга советлар ике пот он, чәй, ярма, егерме аршин ситсы бирә, күп бала белән калган крестьян хатыннарына бу әйберләр ирләрен алыштырмаса да , алар Совет властенә рәхмәт укыйлар. Фәтхия карчык кына: “Хәерлегә булсын бу эшләр,”- дип куя.

Әсәрдән гел тискәре сыйфатлар табып, Совет властен тәнкыйтьләргә җыенмыйбыз. Әмма әсәрне укыгач, коммунистик идеология милләтне эчтән җимерүгә; гаиләне, динне, кеше хокукларын, гореф-гадәтләрне бетерүгә зур басым ясаган дигән нәтиҗәгә киләбез.

Әлбәттә, Г.Ибраһимов әсәрдәге геройларны яхшы яки начарга гына бүлеп бирми. Хәйри бай, Вәли, Зөһрә-начар, Батырхан, Тимеркәй, Бибизәйния –яхшы геройлар итеп язылды. Алда әйтеп үткәнчә, Камәр моңарчы сүрәтләнгән татар хатын-кыз образына капма-каршы итеп бирелә. Тышкы кыяфәте аны ирләргә якынайтса да, хыялыйлыгы һәм беркатлылыгы  кала бирә. Камәр партиягә тугъры хезмәт итүче, аның идеяларына тулысынча ышанган. Бу өзектә ни өчен аның партиягә кергәне аңлашыла:

 Батырхан.Сез шундый матур, шундый кызганучан табигатьле сез! Дөньяда сезнең яшь күңелегез ярата торган башка әйберләр дә күптер, ничек бу канлы көрәшкә атылдыгыз?

Камәр.Төп сәбәбен мин әйтмәсәм дә беләсез. Мин бик артык ярлы гаиләдәнмен. Мең газап белән укыдым. Иске тормышның барлык “хозурлыкларын” үз йөрәгемдә татыдым… Аннан соң… аннан соң … шул да бар; мин беренче сөюемдә тирән бер бәхетсезлек күрдем… Шуның газабыннана дөньяны ташлап, кайгымны күмәр, бераз онытылыр өчен, Уфага курсларга бардым…Анда сөйләделәр… аңладым… Шунда ук партиягә язылдым… Хәзер… Хәзер юлым, кыйблам билгеле, дөньям тыныч… Элек сөюләр, матур чүпрәкләр колы булуымны уйласам, хәзер үземнең йөзем кызара…”1
Шәхси тормыш, рух иреклеген Камәр үз теләге белән партия өчен көрәшкә алыштыра. Батырхан  аның идеалы булып тора. “Яраларыгызны үбәр идем,”- ди ул. Авылда торган фәкырь анасы янына да бара алмый ул. Әхтәм Банаев: “Камәр туташ, сез тирә-яктагы атаклы мөгаллимә, бик өметле милли мәгариф хадиме идегез,”- дип, кызны мактаса да, Камәр “халык дошманнарының провакацияләренә” бирелми2. Матур киләчәк өчен җанын фида кылырга әзер Камәрнең гомере фаҗигале тәмамлана. Чыннан да, аның җанын фида кылалар, тагы бер корбан арта… 

Батырхан да – атсыз, йортсыз, җирсез ярлы баласы. Хәйри бай кызы Бибизәйния аңа ябышып чыккач, кулак кәҗә Якупның улы Саткайны көнчелек һәм ачудан үтереп, богаулап, каторгага сөрелгән. Герман сугышы башлангач, каторгадан качып, башка исем белән фронтка китә. Бунтта катнашып кире крепостька ябыла. Революция аны коткара. Краснов, Карнилов, Дутовка каршы, хәзер чехларга каршы сугышта кызылармеецларга җитәкчелек итеп йөри. “Фәкыйрь халык өчен түккән каннарын бәрабәренә аллаһ тәгалә гөнаһларыңны кичерер,”-ди Шайбәк карт. Камәр кебек гаилә тормышын, шәхси мәнфәгатьләрен көрәш бәрабәренә корбан итә ул. Яра өстенә яра алып, җиде ел гаиләсен калдырып, “алга” баруын гына белә. 

Хатыны Бибизәйния- ире сүзеннән чыкмаучы, аны чын күңелдән яратып, ышанып яшәүче татар хатыны. Аның янына ярты сәгатькә генә кереп чыккан Батырханны ул тагын көтәчәк. Һәм әсәр ахырында Бибизәйния: “Синең белән бергә булгач, мин ут эченә дә шатлык белән барып керәчәкмен,”- дип, Батырхан белән көрәш юлына баса1. 

Тимеркәй образы да бик кызыклы итеп тасвирлана. Хәйри байның үлгән кызының улы кечкенәдән үк  үз бабасына хезмәт итеп үсә. Физик яктан тазалыгы, кызу канлылыгы, яшьлек кайнарлыгы белән ул да көрәшкә ташлана. Әсәрнең беренче бүлегендә өсте-башы начар булган Тимеркәй соңгы бүлектә кызыл командирлар киемендә йөри. Самосуд ясап, дошманнарны ату Тимеркәйгә  берни дә тормый, туганлык хисләре аның өчен бөтенләй ят әйбергә әверелә. 

Хәйри бай, Зөһрә, Вәли һәм аларның фикердәшләрен гел начар яктан гына күрсәтеп булмый. Билгеле, Хәйри бай Тимеркәйне, ялчыларын хәерчелектә яшәтә, беренче хатыны Фәтхияне дә санга сукмый. Әмма ул Себергә киткәндә Фәтхияне дә чакыра, улын һәм кызы Бибизәйнияне дә ярата. Аңа тынычлык, үзе тапкан мал-мөлкәте белән яшәү генә кирәк. Әмма большевиклар көрәш башлагач, ул җавап бирә алмыйча кала алмый.

Әсәрдә урталыкта калган образлар да бар, бу- өлкән буын кешеләре: Шайбәк карт, Фәтхия карчык һәм Әптерәш карт. Аллага ышанган, кан коюдан курыккан бу кешеләр алтын урталыкны саклап кала алмыйлар. Алладан хәер-фатиха сорап, киләчәкнең билгесезлегеннән куркып яшиләр. Әптерәш карт егерме ел буе Хәйри байда ялчы булып эшли, әмма хуҗасы белән Себергә китми. Большевикларга кушылдыңмы дигән сорауга, “…юк…алла сакласын андый эштән,”-дип җавап бирә. Ә үзе кызылларны мактый, акларны хурлый: “…бичара Шәнгәрәйне, тимерчене, әүлия карт Шайбәкне үтерделәр,” –ди. Шайбәк карт та “кан кою ярамый”  дисә дә, көрәшкә кереп китә. Совет китапларын, акларга каршы язылган кәгазьләрне төяп, базардан базарга таратып йөри. “Зәйния.Минем Батырханым сөйләп бетерә алмый аны! Шайбәк бабай-безнең өчен алтын иде,-ди. Ул мәрхүм арбасына бер-ике чабата белән берничә аркан сала икән дә, аларның астына Советның китапларын, акларга каршы язылган кәгазьләрен төяп, базардан базарга таратып йөри икән…Аклар кача башлагач, безнең тирә-як никрутлары бит урманнарда качып ятты, Шайбәк бабай шуларга халыктан азык җыеп китә икән…Менә шулай йөргәндә, аны төнлә теге югаы оч байлары урманда үтереп ташлаганнар. Мин сөйли белмим… Тагы әллә ниләр, әллә ниләр булган инде.”1
Әйе, әллә ниләр булган вакытта күпме корбаннар китә, күпме кешеләр үлә.

Әсәрдә һәр як үз корбаннарын саный, идеяләр өчен үз җаннарын биргән кешкеләр халык геройларына әверелә. Кайсы позициядә торуына карап, теге яки бу як үзенчә хаклы булып санала. Әсәрнең ахырын да төрлечә аңлап була. 

“Фәтхия.(баядан бирле хәйран булып тәрәзәдән карап тора. Җыр туктагач, тәрәзәгә караган хәлдә) Ходаем, бар икән кодрәтең! Менә ничә атналар инде , көн үтәләр, төн үтәләләр! Туплар! Кызыл әләмнәр! Илаһым, хуҗам, кайдан килә, кая бара бу бәндәләрең?!”2
    Байлар һәм ярлылар, аклар һәм кызыллар, яхшылар һәм начарлар- барысы да кискен рәвештә бүленгән кебек. Әсәр ахрында да “интернационал” белән намазлык, үлек белән яхшы яшәргә өметләнгән кешеләр төркеме бирелә. Адәмнәр каядыр бара, ашыга, туплар шартлый, тагы канлы көрәш… Фәтхия карчык акларга да, кызылларга да сыенмый, ә хуҗасына – Ходаена эндәшә. 

Әсәрне оптимистик рухта тәмамлана дип уйларга да мөмкин, чөнки кешеләр алга баралар, көрәш дәвам итә һәм “Интернационал”ны җырлау күтәренке рух өсти. Әлбәттә, Совет власте җиңеп чыгачак, ди язучы. Чөнки шул чордагы политика шуны таләп итә. 

Безнеңчә, әсәр билгесезлек төсмере белән төгәлләнә. Ни өчен дигәндә, әсәр ахырындагы контрастлылык күңелдә авыр тойгы калдыра, чын барлык белән киләчәккә дигән матур хыялларның бәрелешүе бүгенге укучыда ризасызлык уята.     

*         *         *

Г. Ибраһимовның драматургиягә һәм театрга карашлары бербөтен система тәшкил  итә. Аның нигезендә исә художество иҗатының иҗтимагый вазыйфасын тану ята, шуны беренче планга кую тора. Г.Ибраһимов  бу карашын әдәби – тәнкыйть эшчәнлегендә, шул исәптән драматургиягә һәм театрга караган хезмәтләрендә дә уздыра. Пьесаның һәм аның буенча куелган спектакльләрнең сәнгатьчә эшләнешен һич кенә дә күздән ычкындырмастан, язучы аларны иң әүвәл иҗтимагый үсеш процессы  һәм сыйнфый көрәш ноктасыннан торып бәяли. 

“Пьесаларда… булса да, булмаса да ярарлык нәрсә урын алмаска тиеш. Пьеса шундый калыпка куелган булсын ки, наың бер җирен киметү яки төшерү өйнең бер почмагын җимереп алу дәрәҗәсендә хис ителерлек булсын,”-дип яза Г. Ибраһимов. 1
Октябрь революциясеннән соң театр чор таләбенә туры килердәй пьесалар да эзли. Андый пьесалар язылу белән репертуарга кертеләләр. 

1920 елның 8 нояберендә Бөек Октябрь бәйрәменә багышлап, “Сәйяр” труппасы Г.Ибраһимовның  “Яңа кешеләр” драмасын сәхнәгә куя. “Яңа кешеләр” драмасы социалистик революциягә тугрылыклы кешеләрнең гражданнар сугышын үтеп, җиңү алып килүен тасвирлый. Спектакль берникадәр озакка сузылуга карамастан, үз чоры өчен әһәмиятле вакыйга була. Чөнки егерменче еллеарның беренче яртысында яңа геройны аңлауда эзләнүләр ачык күренә. Гражданнар сугышы чорында сәхнәгә менгән образ тамашачыларның йөрәкләрен җилкендерергә, көрәш рухын аларның күңелләренә салырга тиеш була. 

Төп рольне башкарган Мохтар Мутин көчле тавыш, мәһабәт буй-сын, бай мимика ярдәмендә Батырханны революциянең алдынгы солдаты итеп сүрәтли. Әдәби образның нигезенә салынган романтик рухны, аек акыл белән баетылган көчле нәфрәтне актер алгы планга чыгара. Бу образ М.Мутин тарафыннан көрәш файдасына шәхси мәнфәгатьләрен корбан итүче аскет төсендә гәүдәләндерелә.  Батырхан- Мутинның дошман белән йөзгә-йөз очрашу, атылу куркынычы астында калу, җиңү тантанасы күренешләоендә мәһабәт һәм нык харатерлы булуы белән, монументальлеге белән хатыны Бибизәйниягә, әбисе Фәтхиягә һәм дус – ишләренә булган мөнәсәбәте арасында беркадәр туры килеп бетмәү нәкъ менә шуннан, ягъни яңа геройны аңлауда аскетизм фикерләре тәэсиреннән килә. Шулай да, М.Мутинның романтик күтәренкелелек белән, илһамланып, бөтен йөрәген салып уйнавы гомуми күтәренкелелеккә җавап бирә, эшче-крестьян һәм кызылармеец тамашачыларга аңлашыла һәм ошый.  Шул рәвешчә, заманның Үзенчәлекләре яктылыгында моментларына ихтибар драматургия һәм театрда көчле тамыр җәйгән бер кимчелек- геройларның шәхси җитеп бетмәү-артык сизелми. Ул елларда татар сәхнәсендә романтик уен стилен яңа бер баскычка күтәрүдә М.Мутин, артист һәм режессер буларак күренекле роль уйный.1 

 “Яңа кешеләр” драмасына булган тагы бер карашны әйтеп үтик.  Г.Ибраһимов Октябрьдән соң калкып чыккан яшь язучыларның  заман героен иҗат итү юлындагы эзләнүләренә дә, революцион эзгә төшүдә кайбер кыенсынулар кичергән аерым өлкән буын язучыларының уйлануларына да җавап бирә. Язучы революция тудырган кешеләрнең төп сыйфатларын күрсәтеп, яңа чорның характерын җанлы күренешләрдә һәм образларда ача. Драмада төгәлләнгән үзәк бер конфликт юк, шуңа күрә ул, драма будудан бигрәк, диологлаштырылган проза әсәренә якын тора. Ләкин зур һәм тәҗрибәле әдип, һәм, барыннан да элек, психололог- әдип буларак, Г.Ибраһимов революцион көрәшнең кешеләр язмышына ясаган тәэсирен, бу язмышларның күп төрле вариантларын ышандырырлык итеп сурәтли. Берсе өстенә икенчесе махсус өелгәндәй вакыйгаларны образлар калкып, таркаулыгын узара бәйләп торалар. 

 Бу еллар драматургиясенә хас заман каһарманының тормыш юлы бер сызыкта алына. Ярлы гаиләдән чыккан яшь егет революциянең хезмәт иясе өчен тереклек бирүче көч булуын аңлый һәм революция казанышларын саклаучылар сафына баса. Ул  исән калырга да, һәлак булырга да мөмкин: ансы артык әһәмиятле түгел. Төп хикмәт – ул батыр, ул нык, ул изге эшкә чын күңелдән бирелгән, соң чиктә җиңүнең больивиклар ягында булуына иманы камил. Һәм Г. ИбраҺимов та сәхнәгә шул образларны бирә. Әмма ул геройның сыйнфый чыгышы белән психологик йөзе бер үк нәрсә түгел дип куя. Кешенең революциягә мөнәсәбәтен социаль чыгыш кына билгеләми, ул характерны билгеләүдә күпмедер роль уйный, ләкин хәлиткеч түгел, менә драма да төп фикерләрнең берсе булып шушуы уздырыла. Г. Ибраһимов иҗтимагый күренешләрне шәхси мөнәсәбәтләр белән бәйләп, зур социаль вакыйгаларны беркадәр интим кичерешләр аркылы да бирергә омтыла. 

 Шулай итеп, пьеса күренекле язучының беренче һәм бердәнбер сәхнә әсәре; ул төрлечә бәяләнә, капма-каршы фикерләр кузгалта. 

“Яңа кешеләр” драмасы “татар телендә язылган һәм инкыйлаби һәм милли пьесалар тезмәсенең бисмиллалык хезмәтен әтәргә, инкыйлаб әдәбияты нигезендә зур бер таш булырга ярарлыктыр,”- дип бәяли аны Галә Ходаяров. Пьесаның төп уңышы “иске иманнардан, рухани коллыктан котылган яңа иманлы, яңа әхлаклы кешеләрдә,”- ди ул алга таба.  Язучы Фатих Сәйфи- Казанлы да әсәрнең яшь һәм яңа әдәбият өчен әхәмиятен әйтә. 1
Ә менә Шәриф Байчура исә “Яңа кешеләр”не  тәнкыйтьләп чыга. Аның фикеренчә, драманың төп кимчелеге- чорның яңа геройларын күрсәтү максаты куелып та, аларның революциягә китү юллары чиста булмауда. “…пьесаның каһарманы итеп шәхси пакь булган, матуррак, гомумирәк теләкләр наменә газапланган берәү сурәтләнергә тиеш иде,”- ди ул. Монда геройның революцион көрәш юлын бер схемага сыйдыру максаты ятканын күрү кыен түгел: революцион көрәшче- ярлы гаиләдән чыккан, кызыл сугышчылар сафына турыдан-туры килгән, аңлы кеше булырга тиеш.

Г.Ибраһимов бу тәнкыйтькә каршы махсус мәкалә белән җавап бирә.1 Бәхәскә Ф.Бурнаш та катнашып китә. Һәр ике язучы каты-каты сүзләр әйтешәләр. Г.Ибраһимов “Кызыл Армия”нең редакторы Бурнашны “Яңа кешеләр”гә каршы язылган рецензияне бастыруда, яшьлек тәҗрибәсезлелеге күрсәтеп, туып килүче пролетар әдәбиятка карата саксыз эш итүдә гаепли. Ф.Бурнаш Ш.Байчура фикерләре белән уртаклашуын тану белән генә чикләнми, “Яңа кешеләр” пьесасын “Неудачный бер ясалма, корама” дип бәяли, аның нәкъ менә жанр таләпләре ноктасыннан кимчелекле булуын әйтә. Чөнки Ф.Бурнаш бу чорда революцион аскетизм позицияләрендә тора. 

  Шулай да, Г.Ибраһимов гражданнар сугышы чоры әдәбиятына зур яңалык алып килә. Чөнки, революция алга атлаган саен революцион аскетизм схемасы чынбарлыкны бөтен катлаулыгы белән тасвирлауга киртә булып торачак иде.  
 

Йомгак.

    Г.Ибраһимовның “Яңа  кешеләр” драмасын укып чыгып, аңа карата туган төрле карашлар белән танышкач һәм үзебез яңача анализлап, аның сәхнәгә куелышын карагач, түбәндәге нәтиҗәләргә килергә мөмкин:

1) «Яңа кешеләр» драмасы Октябрь революциясе һәм Гражданнар сугышы чорын тасвирлаган һәм, Совет власте заманында язылган башка әсәрләр кебек үк, коммунистик идиология белән сугарылган. 

2) Шул чор идиологиясе ноктасыннан торып әсәргә анализ биргәндә, монда халыкның бәхетле тормышы өчен көрәшүче каһарман образларны-Батырхан, Тимеркәй, Камәрне аерып, аларга уңай бәя бирергә тиеш булабыз. Тискәре образлар итеп, контрреволюцион көчләрне гәүдәләндерүче Хәйри бай, Вәли һ.б. күрсәтәбез. Коллективизм, байларны, муллаларны, кулакларны фаш итү кебек идеяләрне алга сөрү ул чор өчен уңай күренеш булганга , яңа җәмгыятькә яңа кешеләр килү хуплап каршы алына. 

3) Әхмәт Сәхәпов фикеренчә “Яңа кешеләр” драмасындагы кайбер образларның прототиблары бар. Ә. Банаев образаның прототибы итеп Г.Исхакый күрсәтелә һәм автор моны дәлилләргә тырыша. Бу яктан фикер сайлау мөмкинлеге укучыга калдырыла. 

4) Тарихта теге яки бу чорны аерып алып булмаган кебек, шул чорга бәйле әсәрләрне дә әдәбияттан алып ташлап булмый. Бәлки аларга яңача карарга, аларны аңларга тырышырга гына кирәк. Шулай эшләгәндә “Яңа кешеләр” драмасында да шул чор кимчелекләрен күрергә була:

· кешеләрне баетып түгел, ярлыландырып тигезләргә омтылу, шуның нәтиҗәсендә байлыкка тискәре караш тудыру;

· коллективлаштыру, күмәк эшлибез дип ялкаулыкка, битарафлылыкка урын бирү;

· хатын-кызны җәмгыятьтә ирләр белән тигезлибез дип, татар хатын-кызларына хас сыйфатларны югалту;

· шәхси мәнфәгатьләрне, рух иреген, гаилә бәхетен “изге” көрәш файдасына корбан итү;

· дин, дини карашларга көлеп карап, атеистик фикерләрне көчләп тагу һәм халыкта иман бетеп, әхлакый нормаларның түбәнәюенә китерү

5) Драманың сәхнәгә куелышын шул чор җәмәгатьчелеге хуплап каршы ала. М.Мутин төп рольне башкарып, сәхнәдә көрәшче образына мәхәббәт уята .Тора-бара,спектакльгә ихтияҗ кими бара һәм ул сәхнәдән төшеп кала. 

